
Efni: Blátindur VE21. Varðveisla 
 
Í bréfi frá formanni og varaformanni Framkvæmda- og hafnarráðs 
Vestmannaeyja ásamt hafnarstjóra, dags. 27.7.2026, er farið þess á leit 
við Minjastofnun Íslands að stofnunin aflétti friðun á bátnum Blátindi og 
í kjölfarið verði báturinn rifinn á þeim forsendum að hann sé ónýtur og 
taki pláss við höfnina sem sé af skornum skammti og því þurfi að losna við 
bátinn sem fyrst. Í samskiptum við hafnarstjóra kom fram að ekki þyki 
forsvaranlegt fyrir sveitarfélagið að setja fjármagn í uppgerð bátsins.  
 
Blátindur er eikarbátur smíðaður í Vestmannaeyjum árið 1947 og er friðaður 
samkvæmt 3.gr. laga um menningarminjar nr. 80/2012. Blátindur var notaður 
í Eyjum fyrstu 10 árin eða svo en fór þaðan og gegndi ýmsum hlutverkum við 
Íslandsstrendur. Um síðustu aldamót var svo báturinn dreginn til Eyja og 
þar fékk hann andlitslyftingu fyrir tilstuðlan Áhugamannafélags um 
endurbyggingu vélbátsins Blátinds VE21. Árið 2018 var Blátindi komið fyrir 
við Skansinn þar sem hann var til sýnis. Í ofsaveðri 2020 losnaði hann af 
sínum stað og sökk í höfninni. Hann var hífður upp og settur á 
dráttarbraut/skipalyftu við höfnina og hefur verið þar síðan.  
 
Eins og varðveislumatið sýnir þá er það mat minjavörslunnar að Blátindur 
hafi mikið minjagildi. Minjastofnun vill því leita allra leiða til að 
Blátindi verði ekki fargað. Hann er vitnisburður um skipasmíðaiðnað í 
Vestmannaeyjum og á Íslandi, sem ekki er lengur til staðar og væri það 
mikið tjón að horfa á eftir enn einum glæsilegum fulltrúa þessarar 
handverkshefðar á haugana. Áður en friðun hans er aflétt og heimild er 
veitt til förgunar vill Minjastofnun láta á það reyna til þrautar hvort 
ekki megi bjarga þessum báti með því að auglýsa hann að gjöf. Væri það 
gert með því skilyrði að hann yrði gerður upp. Til að liðka til fyrir 
góðum viðbrögðum mætti hugsa sér að það fjármagn  sem hefði farið í að 
greiða fyrir förgun bátsins myndi fylgja bátnum sem meðgjöf. Ganga þarf úr 
skugga um að sá aðili sem tæki Blátind að sér hefði bolmagn til verksins 
og að hugur fylgdi máli. Minjastofnun óskar eftir samtali við hafnarstórn 
í Eyjum um fýsileika og framkvæmd þessarar leiðar áður en ákvarðanir um 
hugsanlega förgun hans yrðu teknar. 

